
QORA OLA VA GOLISHTIN ZOTIGA MANSUB BOLGAN SIGIRLARNING O’SISH VA 

RIVOJLANISH KO’RSATKICHLARINI O’RGANISH 
 

Abuov S.Q., Janabaev T.B., Baltabaeva G.D., Turǵanbekova N.Q. 
Samarqand davlat veterinariya medicinasi, chorvachilik va biotexnologiyalar universiteti 

Nukus filiali 
 

Kirish.Mamlakatimizda chorvachilik, xususan, sut va go’sht yo’nalishidagi qoramolchilik 
tarmog’ini rivojlantirish oziq-ovqat xavfsizligini ta’minlashda muhim o’rin tutadi. Yuqori mahsuldor, 
kasalliklarga chidamli va mahalliy iqlim sharoitiga mos sigir zotlarini yetishtirish hozirgi kunning 
dolzarb masalalaridan biridir. Shu bois, naslchilik ishlarini takomillashtirish, mavjud zotlarning biologik 
va xo’jalik-foydali xususiyatlarini chuqur o’rganish katta ilmiy va amaliy ahamiyatga ega. Qora ola va 
g’olishtin zotlariga mansub sigirlar Respublikamizda keng tarqalgan bo’lib, ularning yuqori sut 
mahsuldorligi, moslashuvchanligi hamda nasl berish qobiliyati bilan ajralib turadi. Ammo ularning 
o’sish va rivojlanish ko’rsatkichlarini chuqur o’rganish orqali naslchilik ishlarini yanada 
takomillashtirish, yosh buqalar va sigirlarning rivojlanish bosqichlariga mos ravishda boqish hamda 
parvarishlash tizimini takomillashtirish imkonini beradi. 

Mazkur tadqiqotning asosiy maqsadi. Qora ola va g’olishtin zotiga mansub sigirlarning o’sish 
sur’atlari, tana massasi dinamikasi hamda rivojlanish ko’rsatkichlarini tahlil qilish, ularning o’rtasidagi 
farqlarni aniqlash va ishlab chiqarish samaradorligini oshirish bo’yicha ilmiy asoslangan tavsiyalar 
ishlab chiqishdan iboratdir. 

Ma’lumki, hayvonlarni turi, zoti, jinsi, yoshi va mahsuldorlik yo’nalishidan qat’iy nazar tirik 
vazni muhim va asosiy seleksion belgisi bo’lib hisoblanadi va hayvonlarni rivojlanganlik darajasini 
ifodalaydi. Sigirlarning tirik vazni to’g’risida ham xuddi shu fikrlarni aytish mumkin. Sigirlarning tirik 
vazni, ularning irsiyatiga, oziqaning to’yimlilik ko’rsatkichlariga, asrash sharoitiga, ekologik xolatiga 
tabiiy-iqlimga va boshqa bir qator omillarga bog’liq bo’ladi. 

Legoshin G.P. va boshqalar (2002), Proxorenko P., Amerxanov X. larning (2002) va 
M.E.Ashirovlarning (2017) ta’kidlashlaricha sigirlarning maqbul tirik vaznini aniqlash u yoki bu zotni 
takomillashtirishda yuqori genetik salohiyatga ega bo’lgan yuqori mahsuldor podalarni shakllantirishda 
muhim amaliy ahamiyat kasb etadi. Shuningdek podalarni takomillashtirishda jahon genofondiga xos 
bo’lgan zotlarni naslli buqalaridan samarali ravishda chatishtirish ishlarida foydalanishda muhim o’rin 
tutadi. Shuning uchun ham biz o’z tadqiqotlarimizda turli psixo-etologik tiplarga mansub bo’lgan 

golshtin va qora-ola zotli sigirlarni sun’iy urug’lantirishdan oldin, sigirlar tuqqanidan keyin va 
laktatsiyaning 3-oyligida tirik vaznini aniqladik va olingan natijalarni quyidagi 1-jadvalda keltirdik.  

1-jadval 
Qora ola va golishtin zotiga mansub tajriba guruhlaridagi sigirlarning tirik vazni (n=10) 

Ko’rsatkichlar  Guruhlar  
I II 

X±Sx Cv,% X±Sx Cv,% 
Sun’iy urug’lantirishdan oldingi tirik vazn, kg 477,9±3,9 7,1 462,0±4,9 6,1 
Tuqqandan keyingi tirik vazn, kg 472,4±4,1 6,9 461,3±5,4 5,9 
Laktatsiyaning 3-oyligidagi tirik vazni, kg 497,7±5,9 6,4 477,0±3,9 6,7 

1-jadval ma’lumotlarining tahlili shundan dalolat berganki, psixo-etologik tiplar kesimida 
sigirlarning tirik vazni bir xil bo’lmagan. 

Xususan sun’iy urug’lantirishdan oldingi tirik vazn faol psixo-etologik tipiga mansub bo’lgan 
sigirlarda 462 kg ga teng bo’lib, o’z tengqurlari I tajriba guruhidagi o’ta faol psixo-etologik tipiga 
mansub bo’lgan sigirlardan 15,9 kg yoki 3,4 foiz ortda qolgan. Bu farq tuqqandan keyingi tirik vazn 
bo’yicha va laktatsiyaning 3 oylik tirik vazni bo’yicha I guruhdagi o’ta faol psixo-etologik tipiga 
mansub bo’lgan sigirlar foydasiga shunga mutanosib ravishda: 11,1 kg yoki 2,4 foiz va 20,7 kg yoki 4,3 
foizni tashkil qilgan. 

Umuman olganda tajriba guruhlaridagi sigirlarning tirik vazni bo’yicha psixo-etologik tiplari 
kesimida sezilarli darajada farq kuzatilmagan. 

Xulosa. Tadqiqot natijalari shuni ko’rsatadiki, qora ola va g’olishtin zotiga mansub sigirlar 
o’sish va rivojlanish ko’rsatkichlari bo’yicha bir-biridan muayyan darajada farq qiladi. Qora ola zotli 
sigirlar yuqori moslashuvchanlik va barqaror o’sish sur’atlari bilan ajralib tursa, g’olishtin zotli sigirlar 
esa tana massasi ortishi va sut mahsuldorligi bo’yicha ijobiy natijalar ko’rsatdi. 

Olingan ma’lumotlar asosida aytish mumkinki, har ikki zotning genetik imkoniyatlaridan 
samarali foydalanish, ularni yosh davrlarida to’g’ri oziqlantirish va parvarishlash o’sish hamda 
rivojlanish ko’rsatkichlarini sezilarli darajada yaxshilaydi. Tadqiqot natijalari qoramolchilik 
xo’jaliklarida yuqori mahsuldor sut yo’nalishidagi sigirlarni tanlash, naslchilik ishlarini 
takomillashtirish va ishlab chiqarish samaradorligini oshirishda muhim ahamiyatga ega. 

Kelgusida ushbu zotlarning naslchilik salohiyatini yanada chuqur o’rganish, ularni iqlim 
sharoitlariga moslashtirish hamda genetik seleksiya usullarini takomillashtirish istiqbolli 
yo’nalishlardan biri hisoblanadi. 

